
郁離子/立教
维基文库 � 免费全文 � CC BY-SA 4.0

←

←郁離子/躁人

郁離子

立教

作者：劉基

郁離子/應侯止秦伐周→

　　郁離子曰：「今有人焉，坐高堂之上，指使臧獲，則不得其心者十恒七八。不得其

心而怒叱左右，甚之，色與聲並厲。左右承顏而接言，懼其怒之將己遷也，而亦以厲出

之。受指使者不知吾怒之所在，則倉惶而愈亂，愈不得於吾心，則吾之怒愈加，出愈厲。

承顏而接言者亦不知吾怒之所在，以意度意，愈甚而愈吾違。故小怒則小違，大怒則大

違，雖以劍挺臨之，不能使之得吾心也。是故君子之使人也，量能以任之，揣力而勞之；

用其長而避其缺，振其怠而提其蹷；教其所不知，而不以我之所知齎之；引其所不能，

而不以我之所能尤之。誨之循循，出之申申，不震不暴，匪怒伊教。夫如是，然後懲之

而不敢懟，刑之而不敢怨。詩曰：『豈弟君子，民之父母。』如是，斯可以為民之父母

矣。」

此作品在全世界都属于公有领域，因为作者逝世已经超过100年，且作品于1931年1月1日

之前出版。

